
1 .  B u b b l e  Y u m  吹 波 膠

呢款吹波膠 喺豬媽嘅管治下 唔易食到

從來只買紫色 堅冇食過其他色

嗰陣假到炸開 瞬間即逝嘅提子味 堅 like

然後就係無止境嘅𡁻同吹波

2 .  有 六 粒 嘅 三 粒 糖

士多一疊疊咁放喺度嘅三～粒～糖～

細個時嘅迷思 明明佢有六粒 點解佢叫三粒糖

我知 佢有三款味嘛 咁至多佢叫三款糖

唔好拗 佢係錯㗎喇 我肯定

3 .  大 粒 糖

一種令人又愛又恨嘅糖 就係啜一個世紀都未食完嘅大粒糖 

真係食到口都痺 味覺都死晒 食完佢 食咩都 feel 唔到係咩味 

最愛係黑色可樂味 同藍色波子汽水味

呢款糖 應該係大啲嘅時候先有 

記得係會去當時仲喺藍田德田商場一樓嘅成益趣趣買

其實 我而家一啲都唔鍾意食糖 

但畫畫下 我先發現 原來細個嘅我係咁鍾意食糖

4 .  朱 古 力 威 化  
W a f e r  D e n g a n  K r i m  C o k l a t

呢隻朱古力威化 細個好 like

其實啲朱古力味勁假

喺啲士多有售

細個冇印象去超市

但最記得係去士多買嘢食 朱古力係貴嘢

糖買多啲 朱古力印象中只買佢

$1 排 （應該係 除非唔係）

5 .  𠝹 損 脷 糖 果 系 列 之 泡 泡 可 樂 糖

冇嘢講啦 佢個造型成個土星咁 分明𠝹脷專利設計 

但又明知𠝹都好 仍然好鍾意佢酸酸甜甜 又有少少氣泡嗰個味道

真係 lolly jean

6 .  橡 皮 糖

橡皮糖 又係令人又愛又恨

橡皮糖嘅精髓 就係要𡁻佢

但一𡁻 就鑲咗入牙度

成日要用手 好用力咁喺隻大牙度撬返佢出嚟

個人最愛 黑色同綠色 黃色最唔 like

一見到黑色係要搶嘅

7 .  鴨 仔 叻

呢隻鴨 嗰時巧 like 嘅

朱古力咩味 全冇印象

只記得自己不能自拔地喪㩒個掣

不停開合個嘴

更重要 我而家先發現呢隻鴨係有名嘅

佢叫 鴨～仔～叻～ 喂呀 ～ 個名邊個改㗎

8 .  三 色 雪 糕

夏天熱到炸開

細個雪櫃好多時有盒三色雪糕

有時豬媽仲會買威化筒助興 真係巧開心

用杯食 必定會將溶咗嗰啲搞勻 飲埋佢

用筒食 必定將筒底個尖端咬咗佢再啜

1 3 .  H I - T E C - C

從前中、大學年代 對筆有一種執著

非 HI-TEC-C 不用（我和豬喱妹也是 HI-TEC-C 鐵粉） 

時間耐咗 唔知幾時冇咗呢種執著

前排忽然又諗起 HI-TEC-C 但發現 原來已經搵唔到喇

而家手上仲有嘅三支 要好好珍藏

係同豬喱妹嘅共同回憶

1 4 .  原 始 兩 色 筆

細個仲有一種好興嘅筆

就係呢種兩頭紅藍筆

其實佢真係好方便 個筆桿係木嚟嘅

仲要成日唔見筆蓋

1 5 .  M A G I K L I N 濕 紙 巾

從前偶爾豬媽會俾呢款濕紙巾我哋用 

代替嗰條臭爆美勞濕毛巾 反差太大喇

呢款濕紙巾 有三個味 粉紅 藍 綠 我藍同綠都鍾意

每次打開嚟用都珍而重之 用嚟用去都唔願掉咗佢

不停咁索索索 真係好心曠神怡

1 6 .  白 兔 牌 白 鞋 水

以前上體育堂 著嘅係白飯魚 對鞋係要洗嘅 

洗完 曬乾 就要自己搽白鞋水

又話說 係人都知我有對迷人大眼睛 眼大自然會睇過龍 

除咗漏嘢 唔見嘢 搵唔到嘢都係我一大特色

有一次 又係搽鞋油時間 我喺騎樓搵咗呢樽白鞋水勁耐 

發晒脾四 大叫豬媽幫手 豬媽一入嚟 指住洗衣機 正中央 

四野無物嘅機頂中央 就企住呢樽嘢 同我 say hello

4 5 .  圖 書 証

那天巴士經過德田邨 

後面 c9 話：呢度以前咪圖書館 而家變咗社區中心 

心諗 係喎 以前咪喺度借書囉 以前要攝書咭 蓋印借書 

我一直認為自己唔睇書

但近日同家姐嘅對話中 又發現原來呢幾廿年 唔覺唔覺 

原來我除咗龍珠入樽 都有睇書嘅 原來我也是文青

4 6 .  碧 麗 珠

某天朋友講開嘢提到碧麗珠 頓時心中起歌 

呢幾日 腦海都會纏繞住

碧麗珠 ~~ 噴噴 ~ 抹抹 ~~

屋企有張綠色皮梳化 豬媽就係會用碧麗珠噴噴抹抹佢 

都有叫我哋抹

最記得抹完超跣 就會成日玩 sir 落地 

仲有個木地板 抹完著對襪 可以溜冰咁 勁正

4 9 .  藍 藥 水

以前跌親 傷口一定搽藍藥水 真心覺得呢樣嘢巧癲 

搽完個傷口變成奇幻嘅紫藍色 九丈遠 都會見到嗰撻紫藍 

近睇 係燈光／陽光下嗰個紫藍仲會有層金色 

呢個藍藥水嗰個唧滴嘅設計 真係神級 

從來係做唔到好精準咁只搽到傷口 通常一定係傷口面積 x n 倍大 

再流出去 傷口嗰撻紫藍一定流住紫藍淚 

跟住呢撻顏色會陪住我好耐……好耐……

# 佢仲有個 friend 叫紅藥水

5 0 .  藤 條

唔好睇呢件法器簡簡單單 佢真係童年陰影 我屋企四姊妹 

我一定係呢條藤條最高使用率用戶 其實我知自己堅曳蝦蝦霸霸 

但為咩要豬媽用佢嚟對付我 我完全唔記得 

我只記得 俾藤條親吻過嘅地方嗰種灼熱同痛 

果啲長長 中間白 外圍紅嘅藤條 lang 

返學嗰條短褲同白襪 點都唔夠遮 

仲好記得豬媽 fit 落嚟 自己用盡力嘅嘶叫 同捉住條藤條搏鬥 

仲有一次 我跑去門口大叫救命 

事隔多年阿隔離師奶都仲提起呢件軼事

5 6 .  酒 樓 煎 車

呢架煎車 係細個每間酒樓必有嘅 

煎腸粉 蘿蔔糕 芋頭糕 釀矮瓜 釀青椒 炒米粉

order 咗 轉頭去拎 

而我飲茶呢家嘢 真心從小培養 由住喺藍田 17 座去多慶 

到住康華去美景 唔係星期日去咁簡單

我嘅中學生涯 係每朝同豬媽飲完茶先返學 

一個中學生 同一班每朝飲茶嘅茶客 伙記混熟

又真係有啲趣 

多慶年代 未有煎車 美景年代先有 但間酒樓細 架煎車 

係泊定咗喺近門口位置 我哋最常點嘅係炒米粉 同煎糕 

兩件蘿蔔糕搭一件芋頭糕 係最好嘅組合

5 5 .  鐵 閘 嘅 故 事

有一個人細個嗰陣 真係好細個 拎咗阿媽個棗紅色小銀包 

拉開拉鍊 拎咗入面張 50 元大鈔

然後 伸 手 出 門 外 放 手…… 

張 50 元大鈔向嗰條又黑 又長嘅走廊飄去 消失

唔好問我點解咁做 50 蚊喺當時嚟講好多 

真心敗家 執到嗰個人真係勁開心

又講開鐵閘 以前大家都唔會閂門家家戶戶都會整個布簾 

等人行過都唔會咁易望到屋企入面 唔少得嘅仲有嗰塊木嘅閘板 

出入要小心跨過 佢嘅作用應該係閘住啲塵 唔好吹入屋

呢對簡直係公屋門口孖寶

